CVit® 500 mg tableta për tu përtypur
Acid Askorbik
ATC: A11GA01

PERMBAJTJA
Çdo  tabletë për tu përtypur përmban: 
Acid Askorbik 200.0 mg (në trajtë granulati 90%)

Acid Askorbik 300.0 mg (në trajtën e askorbatit të natriumit)

Perbërës të tjerë: Sorbitol, Niseshte paraprakisht e xhelatinizuar, Ciklamat natriumi, Stearat Magnezi, Riboflavinë, Aromë qitro.                                                 

MEKANIZMI I VEPRIMIT
Acidi askorbik (vitamina C) është i nevojshëm për ruajtjen e funksioneve normale të organizmit. Ai nuk mund të sintetizohet nga trupi i njeriut dhe për këtë arsye dietat që nuk përmbajnë vitaminë C ose përmbajnë sasi të pamjaftueshme të saj shkaktojnë mungesën apo pamjaftueshmërinë e kësaj vitamine. 
Funksioni kryesor i acidit askorbik lidhet me sintezën e kolagjenit dhe matriksit brendaqelizor të shumë indeve (p.sh. dhëmbëve, kockave dhe endotelit të kapilarëve). Përveç kësaj, acidi askorbik paraqet veti antioksidante, të cilat mbrojnë nga efektet e dëmshme të radikaleve të lira. Ai frenon oksidimin e LDL kolesterolit, forma e oksiduar e të cilit është përgjegjëse për shfaqjen e arterosklerozës.  Vitamina C merr pjesë në proçesin e formimit të vitaminës E, e cila gjithashtu është vitaminë antioksidante. Acidi askorbik lehtëson përthithjen e hekurit nga trakti tretës  duke ndihmuar kalimin e tij nga forma ferrike në formën ferroze. Vitamina C gjithashtu merr pjesë në sintezën dhe prodhimin e adrenokortikosteroidëve, si dhe ndikon në procesin e shërimit të plagëve dhe djegieve.  Ajo luan një rol të rëndësishëm në biosintezën e neurotransmetuesit noradrenalinë, si edhe në metabolizmin e aminoacideve (fenilalaninë, tirozinë, triptofan), acidit folik dhe hekurit. Vitamina C nxit mekanizmat mbrojtës të organizmit.  Vitamin C gjithashtu merr pjesë në metabolizmin e barnave nga mikrozomet. 
FARMAKOKINETIKA
Acidi askorbik përthithet mirë dhe shpejt nga trakti tretës. Pas përthithjes ai shpërndahet në inde. Përqendrimet plazmatike përkojnë me dozën e përdorur dhe pakësohen kur marrjet shtohen. Pas marrjes nga goja të një doze të vetme 1-1.5 g, rreth 50% e dozës përthithet. Acidi askorbik dhe metabolitët e tij jashtëqiten kryesisht nëpërmjet urinës. Vitamina C kalon placentën dhe del në qumështin e gjirit.
INDIKIMET
· Gjendje të cilat shoqërohen me një nevojë të rritur për vitaminë C:
· Sëmundje infektive të natyrave të ndryshme
· Sëmundje kronike
· Shtim i veprimtarisë fizike dhe psiqike 
· Lodhje
· Gjendjet pas ndërhyrjeve kirurgjikale dhe në periudhën e konvaleshencës 
· Gjendje stresi
· Neoplazi
· Plagë dhe djegie që kanë vështirësi në shërim 
· Fraktura kockore që ngjiten me vështirësi 
· Dieta monotone, veçanërisht gjatë dimrit dhe në fillim të pranverës
· Duhanpirja dhe alkoolizmi
· Hipertiroidizmi
· Hipovitaminoza C
· Avitaminoza C (skorbuti)
DOZA DHE MËNYRA E PËRDORIMIT
Të rriturit:

Për trajtimin e mungesës së shfaqur të vitaminës C (skorbutit), këshilllohet një dozë 1000 mg/ditë. 

Në gjendjet ku nevoja për vitaminë C është e rritur, jepet një tabletë në ditë.
Fëmijët:

CVit® 500 mg tableta për tu përtypur nuk janë të përshtatshme për fëmijët. 
Vini re: Përveç tabletave për tu përtypur CVit®, në shishe gjendet edhe një kapsulë e bardhë me silica-xhel, e cila shërben për të mbajtur mjedisin brenda shishes të thatë. Kapsula e silica-xhelit nuk duhet të pihet!
MBIDOZIMI DHE TRAJTIMI
Përdorimi i zgjatur dhe i pakontrolluar i vitaminës C, në doza të larta, mund të shkaktojë acidifikim të urinës, gjendje e cila mund të shoqërohet me hiperoksaluri, cistinuri dhe shfaqjen e gurëve në veshka. Në pacientët e prirur (me pamjaftueshmëri të glukozë-6-fosfat dehidrogjenazës), mund të shfaqet anemi hemolitike. 

Në rast mbidozimi, duhet të ndërpritet marrja e mëtejshme e vitaminës C dhe simptomat e mbidozimit duhet të trajtohen sipas nevojës. 
KUNDËRINDIKIMET
Mbindjeshmëri e njohur ndaj ndonjërit prej përbërësve të barit.
EFEKTET E PADËSHIRUARA
Acidi askorbik tolerohet shumë mirë nga organizmi dhe kur merret sipas dozave të këshilluara nuk shfaq efekte të padëshiruara. Efektet e padëshiruara zakonisht shfaqen pas përdorimit të dozave të larta (doza mbi 1 g/ditë të dhëna nga goja mund të shkaktojnë heqje barku, ndërsa dozat mbi 600 mg kanë një efekt diuretik të lehtë). 
Përdorimi i zgjatur i acidit askorbik mund të shoqërohet me të përziera, të vjella, djegie në stomak (pirozë), spazma të stomakut, skuqje në lëkurë, dhimbje koke dhe, rrallë, hiperoksaluri, që mund të favoriziojë krijimin e gurëve oksalatë në. 
Në pacientët që vuajnë nga pamjaftueshmëria e glukozë-6-fosfat dehidrogjenazës, pas marrjes së dozave të larta të vitaminës C, mund të shfaqet hemolizë e eritrociteve (shkrirje e rruazave te kuqe te gjakut). 
NDËRVEPRIMET
· Në rastet e përdorimit të njëkohshëm të acidit askorbik dhe desferoksaminës, rritet mundësia e toksicitetit të hekurit për indet, sidomos për zemrën. Për këtë arsye, acidi askorbik nuk duhet të përdoret  deri një muaj pas mbarimit të trajtimit me desferoksaminë. 

· Acidi askorbik mund të zvogëlojë përqëndrimin plazmatik të barnave antidepresive triciklike pasi ai përshpejton eliminimin e tyre. 
· Acidi askorbik mund të zvogëlojë përqendrimin plazmatik të etinilestradiolit në qoftë se merret njëkohësisht me kontraceptivët oralë.

· Në doza të larta, përthithja e antikoagulantëve (varfarinës) nga trakti gastrointestinal mund të pakësohet
· Ne rast se përdoret njëkohësisht me aspirinën, jashtëqitja e acidit askorbik nëpërmjet urinës shtohet, ndërsa jashtëqitja e aspirinës  pakësohet.

· Acidi askorbik pakëson në mënyrë të rëndësishme përthithjen e vitaminës B12 që gjendet në ushqim, nga ana e traktit gastrointestinal. Për këtë arsye, pacientët me pamjaftueshmëri të vitaminës B12 duhet ta marrin vitaminën C të paktën 2 orë pas ushqimit.

PËRKUJDESJE DHE PARALAJMËRIME TË VEÇANTA PËR PËRDORIMIN
CVit® tableta për tu përtypur duhet të përdoren me kujdes në pacientët që kanë vuajtur nga hiperoksaluria apo gurët në veshkave, pamjaftueshmëria e glukozë-6-fosfat dehidrogjenazës, si edhe në pacientët që vuajnë nga hemokromatoza, talasemia ose anemia sideroblastike. 

SHTATZaNIA DHE USHQYERJA ME GJI
Gratë shtatzëna nuk duhet të përdorin doza më të mëdha se sa ato që i nevojiten pasi dozat e larta të acidit askorbik në gratë shtatzëna mund të shoqërohen me përshtatje të fetusit ndaj dozave te larta dhe, pas lindjes, me zhvillimin e skorbutit tek i porsalinduri. 
CVit® tableta për tu përtypur duhet të përdoren me kujdes në gratë që ushqejnë fëmijët me gji pasi vitamina C kalon në qumështin e gjirit. Qumështi i gjirit përmban 30-55 mg acid askorbik për çdo litër, në varësi kjo të dozës së përdorur. Në rast se fëmija pi rreth 850 mL qumësht nga nëna e tij, ai do të marrë rreth  35 mg acid askorbik, sasi e cila është brenda dozës së këshilluar. 
DREJTIMI I AUTOMJETEVE DHE PËRDORIMI I MAKINERIVE
CVit® tableta për tu përtypur nuk ndikon në aftësinë për të drejtuar automjete ose përdorur makineri. 
RUAJTJA
Të ruhet në temperaturë nën 25°C.
DATA E SKADENCES
Data e skadencës është e shënuar në kuti.
Bari nuk duhet të përdoret përtej datës së skadencës. 
NEVOJA PER RECETË  MJEKËSORE
Nuk ka nevojë për recetë mjekësore.
PAKETIMI
Shishe që përmban 50 tableta për tu përtypur 500 mg. 
PRODHUES
Bosnalijek, Pharmaceutical and Chemical Industry, Joint Stock Company, Sarajevo, Jukićeva 53, Bosnje dhe Hercegovinë

